
Rezime
Za efikasno upravljanje finansijskim performansama svake kompanijama potrebno je uspostaviti adekvatan informacioni sistem sa razvijenim računovodstvenim podsistemom. Računovodstveni sistem informisanja predstavlja temelj za uspješan proces planiranja i kontrole. Na tržištu ponude se može naći čitava lepeza računovodstevnih softvera, koja oteža izbor, a ujedno podiže kriterije kvaliteta. Zahtjevi modernog poslovanja nalažu osavremenjavanje računovodstevnih softverskih rješenja. Nove verzije računovodstvenih sistemskih programa podržavaju, između ostalog, dnevne obrade transakcija, telefonsku razmjenu podataka između poslovnih jedinica, generisanje specijalizovanih analitičkih izvještaja na stranim jezicima prema zahtjevima korisnika i sl. Zahtjevi korisnika prema računovodstvu se povećavaju, posebno u dijelu većeg broja analitičkih izvještaja i informacija, trenutnom izvještavanju, kao i izvještavanja u kraćim periodima.
Rad analizira prednosti i nedostatke postojećih računovodstvenih softvera, a što bi trebao biti svojevrsni izazov kod kreiranja i uvođenja najsavremenije programske tehnologije u oblast računovodstva.

INTRODUCTION OF MODERN SOFTWARE TECHNOLOGY 
IN AREA OF ACCOUNTING

To effectively manage the financial performance of each company is required to establish an adequate information system with developed accounting subsystem. Accounting information system is the basis for successful planning and control process.  The market offers a whole list of accounting software that difficult the choice, and also raises the quality criteria. The requirements of modern businesses require modernization accounting software solutions.

New versions of system accounting software support, among other things, the daily processing of transactions, the telephone exchange of information between business units, generating specialized analytical reports in foreign languages ​​according to user requirements and other.
User requirements by accounting the increase, especially in the large number of analytical reports and information, current coverage, and coverage for short periods.

The paper analyzes the advantages and disadvantages of existing accounting software, which should be a special challenge in the creation and implementation of cutting edge software technologies in the field of accounting.

Uvod
Sa razvojem informatičke tehnologije računovodstvo se definiše kao dio informacionog sistema “Računovodstvo je informacijski sustav. Računovodstveni informacijski sustav je podsustav upravljačkog informacijskog sustava” [ Rahman, M., 1999, str.5]. Shodno navedenoj definiciji, računovodstveni sistem bi trebao osigurati blagovremeno i tačno izvještavanje.
Informacioni sistem naših preduzeća teško može osigurati takvu blagovremenost podataka, a pogotovo što se unos vrši najčešće po okončanju transakcije, a rjeđe u momentu njenog nastanka. Osim toga, računovodstvo se uglavnom vodi kao odvojeni modul koji nije integrisan u softver za upravljanje projektima na nivou preduzeća, što umanjuje kvalitet izvještavanja.
Iako se, u  poslednje vrijeme, računovodstveni programi prave u Windowsu (a manje u DOS verzijama), nije vidljivo osjetno poboljšanje kvaliteta. Osnovni razlog takvog zaostajanja je u tome što se aplikacije u Windows-u, uglavnom,  prepisuju brzo i nesistematično sa uspješnih DOS verzija. „Prepisivanja“ ima smisla ukoliko se poboljšava kvalitet, odnosno primjene postojeći principi i iskustva u novom okruženju. Međutim, rješenja koja se prepisuju sa DOS-a na Windows više mjenjaju spoljašnji izgled, ne koristeći prednosti RDBMS i novih vizuelnih alata u prepisanim rješenjima. Velika mana Windows  softvera je, što mu korisnik ne može pristupiti kada se nalazi izvan lokalne računarske mreže.
U novije vrijeme se više koriste softveri koji su zasnovani na Web aplikacijama koje se ne instališu već rade preko Interneta, pomoću čitača Weba. Nedostatak ovog softvera je što mu se ne može pristupiti ukoliko nema veze sa internetom. Inače, gdje su internet veze pouzdane on omogućava pristup Web aplikacijama u svakom trenutku i na svakom mjestu.
Intencija proizvođača je da korisnicima omoguće kontinuiran pristup  i lokalnoj i Web kapiji podataka.
Neke softverske kompanije ozbiljno pristupaju pravljenju softvera. One maksimalno koriste mogućnosti platformi na kojima se radi. Najnovije verzije imaju modul koji omogućava pristup računovodstvenoj aplikaciji preko Internet protokola, tako da se računovodstvu može pristupiti sa Interneta, ali sa mobilnog telefona ili PDA uređaja i to običnim web čitačem.

Microsoft-ova verzija poslovnog rješenja na našem jeziku, Microsoft Navision, je jako funkcionalna i bolje se integriše sa aplikacijama iz sistema Microsoft Office (kao što su Microsoft Office Word, Microsoft Office Excel i Microsoft Office SharePoint Server). Ovakvo poslovno rješenje je našlo veliku primjenu kod malih, srednjih i srednje velikih preduzeća jer donosi brojne prednosti u svakodnevnom poslovanju. Microsoft Navision poboljšava ključne poslovne procese bez složene primjene novih modela, poboljšava poslovnu produktivnost i unapređuje standardne poslovne procese. Ujedno izražena je Microsoft-ova posvećenost jednostavnom korištenju programa. Funkcije u rješenju Microsoft Navision-a uključuju odobrenja dokumenata o prodaji i nabavci, avansno plaćanje, alokaciju troškova međukompanijskih kupovina, knjiženja zaliha, praćenje artikala i rukovanje poslovima i nalozima za servis. Integracija sa ostalim Microsoft Office aplikacijama olakšava korisnicima nalaženje, podjelu i korištenje informacija na nivou cijelog preduzeća.
Mnogi praktični sistemi se napuštaju zbog visokih cijena održavanja. Softverske kuće nude obično isti program svim korisnicima, a kasnije ga prilagođavaju specifičnostima posla kojim se oni bave. 

Računovodstveni programi moraju biti upotrebljivi za velike korisnike, računovodstvene agencije sa velikim brojem klijenata, sisteme sa više stanica u mreži, sisteme sa dislociranim radnim stanicama (koji nisu u lokalnoj mreži) i sl.

Osnovni nedostaci računovodstvenih programa
Isplativost posla i praćenje troškova poslovanja su osnovni problemi sa kojima se suočava preduzeće. Softver za računovodstvo bi trebao da omogući planiranje aktivnosti, upravljanje resursima, procjenu troškova, praćenje realizacije projekta, poređenje realizacije sa planom i kontrolu nad projektom. 

Sigurno je da postoji posvećenost programera navedenim područjima, ali zbog nedovoljnog iskustva na poslovima programiranja uočeni su određeni nedostaci, posebno kod specifičnih djelatnosti. 
Osnovni nedostaci računovodstvenih programa se ogledaju se u slijedećem:

· neprilagođeni poslovanju konkretne firme,

· komplikovana primjena (uz obavezne obuke),
· nemaju modul koji se bavi uvozom/izvozom (već se to vodi u sklopu nabavke i prodaje),
· obračun plata nije ponuđen kao konačno rješenje, već se mora razviti u svakom preduzeću shodno lokalnim propisima,
· nemogućnost integracije dodatnih modula (sistem bi morao podržati korisnika u svim aspektima, a ne da kupuju dodatne softvere),

· ne obezbjeđuje kvalitetne i blagovremene izvještaje potrebne za proces odlučivanja,

· neblagovremena i nestručna podrška nekih programera,
· previsoka cijena održavanja softvera,
· nema laboratorije u oblasti prehrambenih proizvoda,

· neriješeno pitanje otkupa proizvoda i kooperacije.
Što se tiče poslednja dva nedostatka moramo naglasiti da svaka, iole ozbiljna, proizvodnja mora imati te module. Za firme iz oblasti mljekarstva, duvanske industrije, drvne industrije, mesne industrije i sl., otkup proizvoda i njihova laboratorija je najvažniji modul od koga zavisi poslovanje.  Za ove firme je važno da isprate otkupljeni proizvod od pojedinaca na zbirnoj stanici do prijema, otkupa i laboratorije. Obzirom da softverska rješenja ne nude takve opcije, onda bi trebalo omogućiti integraciju sa dodatnim softverima.
Velika mana računovodstvenih programa je i u nekvalitetnom i neblagovremenom finansijskom izvještavanju [Gulin, D., 2003, str.205]. 
Bilo koje softversko rješenje se može pouzdano mjeriti na osnovu kvaliteta finansijskog izvještavnja. Softver bi trebao da omogući kreiranje osnovnih izvještaja, kao što su uporedni pregledi planiranih i realizovanih troškova, odstupanja stvarnih od standardnih troškova, očekivane i stvarne naplate po projektima i realizaciju plana. Za menadžment su važni svakodnevni izvještaji sa trenutnim presjekom stanja, dopunjeni grafičkim prikazima i ostalim vizuelnim prezentacijama. Osim toga, značajni su pregledi potraživanja, dugovanja, dospjelih obaveza, angažovanje svakog resursa i sl.

U program je „natrpano” mnogo stavki koje se, najčešće,  ne mogu upotrebiti za nešto korisnije osim pukog evidentiranja da bi se zadovoljila zakonska obaveza. 
Podsistem izvještavanja bi trebao biti izdvojen radi fleksibilnosti sistema [Vukmirović, N., 2011, str.199]. On treba da omogući efikasnu modifikaciju postojećih, kao i generisanje novih izvještaja u skladu sa budućim potrebama korisnika sistema. Osim standardnih pregleda i štampanja izvještaja neophodan je i izvoz izvještaja u PDF i DOC formatima ili u poslovne aplikacije (npr.Excel) u kojima se mogu dodatno obrađivati i grafički prikazivati. Ovo je naročito korisno radi jednostavnog uključivanja ovih izvještaja sistema u ostalu dokumentaciju preduzeća.
U sklopu svakog modula mora biti uključeno kreiranje raznovrsnih izvještaja, kako detaljnih za potrebe operativne aktivnosti tako i preglednih i zbirnih, potrebnih za analize i strateško odlučivanje.

Kvalitet poslovnih odluka umanjuju neblagovremeni izvještaji, odnosno izvještaji koji ne mogu u svakom momentu pružiti podatke o trenutnom stanju preduzeća. U tom slučaju se najčešće povlači problem nedovoljnog broja zaposlenih koji bi ažurirali podatke. Zapošljavanje dodatnih radnika ne rješava problem jer dovodi do povećanja troškova. Program bi trebao svesti broj radnika na minimum, tako što bi sistem automatski kreirao porudžbine dobavljaču na osnovu trebovanja prodaje i proizvodnje, automatski knjižio, prilikom fakturisanja zavodio izlazne fakture u sve analize za menadžment i sl. 
Uticaj zaposlenih (u knjigovodstvu, nabavci, prodaji) treba biti sveden samo na vizuelnu provjeru i odobravanje automatskih sadržaja.

Ukoliko se napravi integracija sa Internetom onda program daje mogućnost kupcima da, uvidom u stanje našeg skladišta, sami prave porudžbine putem Interneta.

Dobro izvještavanje podrazumijeva kreiranje brzih i preciznih izvještaja (sa različitim kriterijumima) kojima se lako može doći do potrebnih informacija za vođenje preduzeća ili organizacionih jedinica.  
Poseban problem knjigovođama predstavalja izvlačenje zakonskih izvještaja, kao što su npr.fiskalni izvještaji, statistički izvještaji, izvještaji za PIO i sl. Svi zakonski izvještaji moraju biti dostupni u svakom trenutku. Osim toga, mora biti uspostavljen automatizam slaganja svih računa u glavnoj knjizi, kao i mogućnost otvaranja nove godine, nezavisno od zatvaranja predhodne. 
U dijelu proizvodnje, program bi morao pružati informacije o stepenu njene dovršenosti.
Menadžri i zaposelni, kroz izvještaje, moraju imati u svako vrijeme kompletan prikaz posla kako bi mogli precizno donositi odluke i podržati efikasne procese. Prikaz podataka mora biti cjelovit, odnosno arhiva podataka mora pružiti aktuelne i iscrpne informacije o količinama po lokaciji, vrijednosti zaliha, transakcijama u preduzeću po količini, raspoloživosti artikala, zamjenama, cijenama,  popustima, itd. Informacije moraju biti raspoložive istog dana kako bi omogućile vršenje kvalitetnijih analiza, upravljanje odnosima sa poslovnim partnerima, te direktnu distribuciju proizvoda na određene lokacije. 

Program mora raspolagati  i opcijama za štampanje dokumentacije na svim zakonom i pravilnicima propisanim poljima, kako bi se u potpunosti izbacila upotreba ručne evidencije. Oštampani dokumenti, ovjereni pečatom i potpisom postaju potpuno legalni i mogu se ukoričiti ili pak jednostavno uložiti u registrator. 
Računovodstveni program kao dio ERP sistema
ERP (engl. Enterprise Resource Planning – planiranje resursa preduzeća) je komercijalni softverski paket za preduzeća koji omogućava da se podaci i procesi u preduzeću integrišu u jedinstven informacioni sistem [Slobodna enciklopedija, 2012]. Sadašnja realnost je da preduzeća većinom koriste jedan računovodstveni program , kao obavezu da se poslovanje uskladi sa zakonom, i brojne programe u Word-u, Excel-u ili Access-u koji pokrivaju ostale oblasti poslovanja. Osim toga, računovodstveni programi se najčešće sastoje od više nepovezanih programa (program za knjigovodstvo, program za plate, program za osnovna sredstva) od različitih isporučilaca. Poseban problem predstavlja nefleksibilnost ovih sistema. Nikakve adaptacije programa nisu moguće bez dolaska programera koji ih je i kreirao Takav način obrade podataka je često komplikovan i ne nudi menadžmentu dovoljno informacija za odlučivanje. Menadžment je, zato, prinuđen da odluke donosi na osnovu iskustva ili intuicije.
Problem je izraženiji ukoliko je preduzeće većih razmjera i složenih poslovnih procesa, pri čemu rizik donošenja loših odluka može biti poguban za preduzeće.
ERP softverski paket nudi rješenja za integraciju poslovnih procesa u preduzeću koji racionaliziraju podjelu rada (podjelu odgovornosti, efikasnije praćenje i kontrolu) i doprinose sinergijskim efektima upravljanja preduzećem. Poslovni procesi su grupisani po modulima. Svaki modul predstavlja jedan program ili više manjih programa, s tim da se podaci čuvaju u jedinstvenoj bazi podataka. Modularnost čini program fleksibilnim jer dopušta mogućnost dogradnje sistema prema rastu preduzeća i povećanju poslovnih procesa. Pravilnim korištenjem ovog softverskog rješenja se mogu dobiti najbolji rezultati u radu. Firme još uvijek nisu naklonjene ovim programima jer su cijene više od cijena prosječnog poslovnog softvera, a period implementacije duži (u pitanju je ozbiljan projekat).
Implementacija ovog projekta zahtijeva snimanje stanja, prenos podataka iz predhodnog sistema, obuku korisnika i prilagođavanje softvera zahtjevima korisnika. Da bi se projekat realizovao potrebno je ozbiljno angažovanje zaposlenih i otvorenost menadžmenta za ulaganje u budućnost. Ovakva rješenja bi trebala naći svoju primjenu u srednjim i velikim preduzećima i poslovnim sistemima.

Strateški zahtjevi integralnog računovodstvenog sistema

Intergalni računovostveni sistem mora obezbijediti:

· Efikasnu i fleksibilnu knjigovodstvenu evidenciju koja će pokriti sve potrebe korisnika uključujući i nepredvidive situacije,

· Potpunu razmjenu podataka, nevezano gdje se oni generišu, a gdje koriste. U skladu sa tim isti podaci se ne mogu unijeti više puta,
· Automatizam knjiženja i pravljenja izvještaja sa trenutnim presjekom stanja,

· Bezbjednost i zaštitu od zloupotrebe ili uništenja podataka, od gubitka informacija i grešaka u radu usljed otkazivanja informatičke opreme, gubitka struje i slično. Osim toga, mora biti obezbjeđeno automatsko i redovno periodično arhiviranje podataka.
· Jednostavanost korištenja. Korisničke forme moraju biti jasne kako bi se lakše savladali otpori krajnjih korisnika karakteristični za promjene u radu. 

· Stalnu uključenost svih relevantnih struktura preduzeća (krajnjih korisnika i menadžmenta)  u razvoj sistema, 
· Mogućnost nadogradnje i promjena, odnosno otvorenost za buduće zahtjeve savremenih dostignuća kako u oblasti projektovanja, tako i u korišćenju savremene tehnologije. Programi zahtijevaju stalne izmjene i dopune kako bi se uskladili sa najnovijim zakonskim odredbama. Bilo koja promjena parametara od strane države zahtijeva promjene programa. Jeftin program često zahtijeva i velike sistemske zahtjeve.
Primjena integralnog računovodstvenog sistema zahtijeva dobru obučenost svih radnika koji rade na poslovima unosa podataka. U tom slučaju, smanjuje se potreba za knjigovodstvenim radnicima, a pojačava odgovornost šefa računovodstva. Šef računovodstva bi morao automatizirati knjiženja poslovnih transakcija, definisati kriterije za pojedine obračune u skladu sa Međunarodnim računovodstvenim standardima i računovodstvenim politikama, te više se aktivirati na praćenju i kontroli automatiziranih operacija. 
Integralni računovostevni sistem, prije svega, kvalitetnije zadovoljava informacione potrebe menadžmenta. Njegova najveća vrijednost je u integrisanosti i mogućnosti direktne razmjene informacija i podataka između različitih poslovnih procesa i organizacionih jedinica. Upotreba savremenih informatičkih alata može osigurati da sistem bude funkcionalan više godina i kompatabilan sa budućim hardverskim i softverskim zahtjevima. 

Zaključak
Informacioni sistemi, pa i ERP (planiranje resursa preduzeća), imaju svoje vrijednosti i kapacitet. Granica softverskog modula određene kompanije je uslovljena brojem stavki, tako da ne postoje informacioni sistemi za mala, srednja ili velika preduzeća. 
Svaki informacioni sistem mora biti podređen glavnom cilju- korektnom i fer izvještavanju. Zahtjev vremena su uzvještaji sa više promjenjivih, dinamički izvještaji, dvodimenzionalni oblici tabela, i sl. Takođe, izažena je potreba integrisanja dislociranih informacionih sistema, posebno kod multinacionalnih kompanija. Uslov za takvo povezivanje je uspostavljanje projekta modernizacije informacionog sistema, definisanje nacionalnog računovodstvenog standarda- računovodstveni softver, kao i kompatabilnost kontnih okvira u zemljama koje su dio grupe.
Modulano programiranje sa servisno orjentisanom arhitekturom  postaju nužnost u oblasti savremene programske tehnologije u oblasti računovodstva. Računovodstveni moduli, pri tome,  trebaju biti dio integralnog informacionog sistema. A što je najvažnije, informacioni sistem mora osigurati nesmetani prenos računovodstveih informacija njihovim korisnicima, putem Internet protokola.  

